
VOORGESKREWE GEDIGTE 2024 

 

GR. 8 DOGTERS EN SEUNS 
 

 

DIE ZOMBIES SE MODEPARADE (Liezl Nel) 

 

Spierwit gesigte en takhare vuil, 

stokstywe oë waarin onheil skuil. 

 

Bloedbelope monde, vuil-skerp getand: 

Dis modeparade in Zombieland! 

 

Ligte, musiek en ‘n loopplank soos min,  

zombieparade, dis net die begin … 

 

Zombiemodelle loop agter mekaar, 

arms na vore en oë wat staar. 

 

Rog’lend en ritmies, ‘n lompe gestrompel, 

onder die kollig ‘n zombiegemompel. 

 

Reguit na die skare, stinkend, vol sweet. 

Links, regs en omdraai: zombievergeet … 

 

Struikel en ploef-ploef, een op ‘n slag, 

laaste in die ry val gelukkig sag. 

 

Loopplank is leeg en die skare is stil. 

Onder lê ’n hopie zombies en … GIL! 

 

‘n Stootskraper skep gou die hopie weg, 

die volgende modelle staan zombiereg. 

 

‘n Luide applous: “Jy’s gebou soos ‘n pou!” 

Zombies in bikini’s is iets om te aanskou … 

GR. 9 DOGTERS EN SEUNS 

 

 

DIE MONSTER (Riëtte Hugo) 

 

Ons is die monster se lewensbloed –  

dis ons wat daagliks sy eetlus voed. 

 

Soggens om agt 

maak hy sy ysterhek oop, 

slaan sy draadarms om ons 

terwyl ons inloop. 

Ons vloei gedwee in sy ganggorrel af 

tot in klaskamers waar 

onderwysers 

instruksies 

en leerwerk  

uitblaf. 

 

Stadig maar seker tik periodes verby, 

presies om drie 

begin die skoolklok met skelstem 

te lui. 

 

Nou spoeg die monster 

ons almal weer uit, 

ons is vaal en verlep 

terwyl hy net tevrede 

sy lippe aflek. 

 

So gaan dit dwarsdeur die kwartaal – 

ons is die rede dat hy asemhaal! 

In die vakansie moet jy gerus maar kom kyk: 

Die monster slaap vas 

nes ‘n verlate lyk! 

GR. 10 DOGTERS EN SEUNS 

 

 

DIE SKRYWER (Fanie Viljoen) 

 

Daar was vandag ‘n skrywer by ons skool. 

Ek het gedink hy sou weird wees met groen hare 

                                                                           of iets. 

 

Ek het gedink hy sou weird klere dra: 

Swart klere met ‘n kat of ‘n blom op sy skouer 

                                                                            of iets. 

 

Ek het gedink hy sou kwaai wees 

en praat asof hy ‘n woordeboek ingesluk het 

                                                                             of iets. 

 

Maar hy was 

doodgewoon. 

 

Nes ek. 

 

Hy het gesê ek kan ook skryf, 

maar hy het seker nog nie my opstelle gesien nie. 

 

Hy het gesê mens hoef nie groot woorde te gebruik nie. 

Oukei, dalk het hy my opstelle gesien. 

 

Hy het gesê as mens skryf, kan jy jou pyn in jou woorde wegsteek 

en niemand sal weet dis jóú pyn nie. 

 

So, dis wat ek gaan doen. 

Ek gaan skryf, 

want ek het baie seerkry 

wat in woorde hoort.  

GR. 11 DOGTERS EN SEUNS 

  

 

MEETKUNDE (Daniel Hugo) 

 

Ek onthou die onderwyser 

wat wiskunde vir ons moes gee –  

in die meetkundeklas tik hy 

op die skryfbord daardie drie 

kolletjies wat beteken: “dit wil sê” 

hy draai om en wys na ons 

wat agter sy rug rumoer: 

“maar dit wil nie luister nie!” 

 

sedertdien weet ek, as jy 

die omtrek van die heelal 

in ‘n vers wil vaslê 

moet jy intens luister na 

wat in die stilte van jou kop 

afgemete aanhou tik 

GR. 12 DOGTERS EN SEUNS 

 

DIE BOKSER (Ernst van Heerden) 

 

Die grense van die klein kryt  

is hellende onvastigheid, 

 

waar wit bors fier teen wit bors staan 

en skim teen skim die skynhou slaan;  

  

die lyf word wiegend - ritmies, sterk – 

tot skerm en liemaak ingeperk; 

  

vier donker oë blits fel en woes, 

wyl twee gedaantes mik en koes; 

  

maar elk groteske vuis se smak 

laat lis en weerstand verder knak… 

  

die liggaam is so rank gebou 

en weerloos teen dié man se hou; 

  

tog sal my mokerslag hom tref 

waar hy hom vaag en grynsend hef; 

  

sy beeld versplinter in die glas 

waar netnou sy gestalte was; 

  

‘n flikker-weerskyn word verskerf; 

‘n lyf stort soos ‘n koringgerf… 

 

Wie is die man wat roerloos lê, 

wie’t ‘n bekende naam gesê? 

  

Waarom die skaar aan’t roep en fluit, 

en waarom flakker ligte uit …?  

OPE DAMES EN MANS 

 

 

besoekersboek (Fanie Olivier)   

 

op die sel se mure het iemand uitgekrap  

(of liewer: ingekrap): sy naam en al die dae  

van sy duskantse verblyf. gaan mens op stap  

deur duikweë stasies onder brûe bly draai die vrae   

  

wie was dié peter? Waar kom pam vandaan?  

hoe het die vriendskap tussen brian en ed begin?  

sou w.a.l. se ouers hom meer as normaal geslaan  

het? hoe lank het lieb sy liesbet bemin?   

  

ek loer na die hiërogliewe. ‘n boer het my gewys  

waar jagtonele oorgebly het teen die krans.  

vόόr in die gideons se bybel ‘n lang lys  

lesers wat hul teen sterflikheid probeer verskans.  

  

‘n kind hoes seer: ‘n lam huil stomgemaak. Ek skraap  

moed bymekaar: ek was hier en hier het ek geslaap.  

 

 

 

 

 

 

 

 

 

 

 

 

 

 

 

 
 
   


